KARAKTERIZACIJA SOJEVA LISTERIA MONOCYTOGENES IZOLOVANIH IZ HRANE I VODENOG OKOLIŠA NA PODRUČJU OPĆINE TUZLA
SAŽETAK

Listeria monocytogenes (L. monocytogenes) je patogena bakterija, uzročnik  listerioze, oboljenja ljudi i životinja. Listerioza se svrstava u bolesti s najčešćim smrtnim ishodom koji se procjenjuje na oko 30%. Putevi širenja infekcije su brojni i nedovoljno istraženi. Izolovana je iz gotovo svih sredina i svih kategorija hrane, a sve je više dokaza da će kontaminacija prehrambenih proizvoda vjerovatno poticati iz okolišnih izvora. Glavni ciljevi ovog istraživanja su: utvrđivanje zastupljenosti vrste L. monocytogenes u četiri kategorije namirnica (mlijeko i mliječni proizvodi, meso i mesni proizvodi, povrće i voće) koje se nalaze u prodaji na području općine Tuzla, utvrđivanje zastupljenosti navedene bakterije  u vodenom okolišu (rijeka Jala i jezero Modrac) na području općine Tuzla, te ispitivanje seroloških osobina i antibiotske osjetljivosti izolovanih sojeva. Od ukupno 210 analiziranih uzoraka hrane i vode prikupljenih na području općine Tuzla Listeria spp. su izolovane u 29,5% (62/210) uzoraka od čega je L. monocytogenes izolovana u 7,14% (15/210), L. innocua u 20,47% (43/210), L. seeligeri u 0,47% (1/210) i L. welshimeri u 1,43% (3/210) uzoraka. L. monocytogenes je izolovana iz 6,66% uzoraka mesa i mesnih proizvoda i iz 36,4% uzoraka vode, dok iz mlijeka, mliječnih proizvoda, voća i povrća nije izolovana. Izolati L. monocytogenes pripadali su najčešćim uzročnicima humanih listerioza 1/2a, 1/2b, 1/2c i 4b. Pedeset  tri procenta izolata je pripadalo serogrupi 1 a 46,66% serogrupi 4. Serotip 1/2a i serotip 4b su bili dominantni sa 40% odnosno 46,66% pozitivnih uzoraka. Serotip 1/2a je srazmjerno distribuiran u hrani (meso i mesni proizvodi) i u vodi. U uzorcima vode izolovani su još i serotipovi 1/2b i 4b, dok je u uzorcima hrane izolovan i serotip 1/2c. Svi izolati L. monocytogenes su osjetljivi na chloramphenicol, erythromycin, gentamicin, ampicillin, penicillin G, streptomycin, tetracycline, trimethoprim-sulfametoxazole i vancomycin, a rezistentni su na ceftriaxone. S obzirom da je Bosna i Hercegovina jedna od rijetkih zemalja u kojoj još uvjek ne postoje zakonske odredbe koje obavezuju pregled hrane na prisustvo L. monocytogenes, rezultati ovog rada bi mogli dati doprinos u proceduri uvođenja zakonske obaveze kontrole namirnica na ovaj patogen. 

